
Introducción

Nesta comunicación queremos presentar un primeiro avance, a través 
dun estudio de caso, sobre unha das particularidades máis evidentes na 
historia das migracións da península ibérica e máis concretamente da rexión 
galega: a viraxe dos fluxos migratorios. Fluxos que pasaron de ser de saída a 
ser de entrada, de recepción dun grupo de inmigrantes, destacable en núme- 
ro e particular en composición.

A cidade de Santiago de Compostela comeza a destacar no que á recep- 
ción de inmigración se refire dentro do ámbito autonómico galego. Despois 
de abordar algúns aspectos xerais sobre a situación da inmigración en 
Galicia1, centrarémonos con algo máis de detalle na análise do fenómeno en 
Santiago de Compostela, e de xeito máis particular a nosa atención recaerá 
nas mulleres inmigrantes. O obxecto principal será pois, obter un perfil 
aproximado das mulleres inmigrantes e dos seus modos de integración. 
Os datos que se expoñen forman parte dun estudio piloto que ten como 
fonte principal os resultados obtidos dunha serie de enquisas realizadas a 
estranxeiros en Compostela. Así mesmo, contamos con fontes estatísticas 
procedentes do Arquivo Municipal, estatísticas nacionais e autonómicas, e 
información e documentación de determinados organismos que atenden ós 
inmigrantes en Compostela (asociacións, sindicatos, etc.).

1 Só faremos referencia ás persoas procedentes do estranxeiro, non comunitarias. 

Xiro das correntes migratorias en Galicia

Xa dende a idade moderna, os galegos dirixíronse a América con 
forza dende mediados do século XIX e ata a terceira década do século XX. 
A partir da década dos 40 do século XIX, no ámbito europeo, éntrase 
nunha fase masiva de emigración que se estenderá —con períodos máis e 
menos intensos— ata a terceira década do século XX. Calcúlase que ata o 
ano 1930 cerca de tres millóns e medio de españois chegaron ó continente 
americano (Sánchez Albornoz 1988:18). Con respecto ós galegos, e nunha 
análise cuantitativa ofrecida por Consuelo Naranjo Orovio, baseada nas 
estatísticas do Instituto Geográfico y Estadístico (IGE), estes representaron 
entre 1885 y 1930 o 36% do total español (Naranjo Orovio 1992: 177-220). 

Un segundo momento da emigración transoceánica iniciouse nas 
décadas centrais do século pasado e culmina a comezos dos 60, a partir de 
ese momento, os fluxos migratorios virarán con destino a Europa e a corrente 
americana deixará de ser importante. O período da emigración a países 
como Alemaña, Francia, Holanda, Bélxica ou o Reino Unido, entre outros, 
cerrouse a mediados da década dos setenta como consecuencia dos novos e 
profundos económicos derivados da crise petroleira de 1973. Iníciase pois a 
fase de retorno dos traballadores invitados ós seus países de orixe2, 
paralelamente a este fenómeno empézase a notar a chegada paulatina de 
inmigrantes orixinarios de países non europeos.  

Países como España e Italia ou Portugal viron incrementar nas últi- 
mas dúas décadas o número de residentes estranxeiros dentro das súas 
fronteiras, polo menos, na última década o ascenso é constante e parece 
que imparable. Aínda así, estes países do sur europeo non acadan niveis de 
inmigración tan importantes coma noutros veciños europeos, tal é o caso de 
Bélxica onde os inmigrantes representan un 10% da poboación, ou de Alema- 
ña cun 9%, Austria 7%, Suíza 17% ou o caso extremo de Luxemburgo, país 
coa maior taxa de inmigración en Europa, o 42%.

2 En 1975 emigran 24.477 españois e retornan 86.985, obtendo o saldo migratorio máis negativo ata a actualidade. 
(Anuario de Migraciones, 1997, Ministerio de Trabajo y Asuntos Sociales).

 Fonte: elaboración propia a partir de SOPEMI, 1999

Ante estes datos non hai que esquecer que un 70% do crecemento 
vexetativo da UE durante os anos 90 debeuse á inmigración. Así, do aumen- 
to da poboación na UE en 1,15 millóns durante o ano 2000, a inmigración 
aportou unhas 800.000 persoas. Segundo algúns autores, isto á súa vez vai 
acompañado dunha maior demanda de inmigrantes debido ós desaxustes 
producidos no mercado de traballo por causa do progreso tecnolóxico nesgado 
e o progresivo envellecemento da poboación nos países da Unión (Dolado 
et al. 2001). 

De xeito concreto, España alberga nestes momentos unha poboación 
de orixe estranxeiro que representa preto do 2,5% da súa poboación, e que 
en números absolutos supera o millón de persoas (1.109.060), destes o 
47 % procede de países da UE e o 53 % restante doutros continentes, 
África (300.000) e América Latina (100.000)3. Fronte a esta realidade non 
hai que perder de vista que tanto en España como en Galicia o número de 
emigrantes é maior que o de inmigrantes. Aínda no ano 2001 residían fóra 
de España 1.413.353 españois fronte ós 1.109.060 estranxeiros residentes no 
territorio español nese momento (Anuario de Migraciones, 2002: 23 e 196). 
Por comunidades, a maior parte residen en Madrid e Cataluña, seguidas 
de Andalucía, Valencia e a comunidade Canaria e Balear.

Resulta evidente que a recepción de inmigrantes en España é un fenóme- 
no máis novo que con respecto ó que acontece noutras economías europeas. 
Do mesmo xeito, a adopción e a elaboración dunha serie de medidas e actua- 
cións de tipo gobernamental, para valorar e reaccionar antes as novas 
situacións que este fenómeno presenta, resultan aínda moito máis recentes. 

Un informe elaborado polo Instituto de Migraciones y Servicios Sociales 
(IMSERSO)4 no ano 1997, establecía unha serie de fases en canto á elabora- 
ción dunha normativa que regulase a inmigración. Ata o ano 1985 pódese 
falar dunha fase preliminar na que dita normativa non tivo rango de lei, pois 
só se promulgaron unha serie de Decretos-Lei xunto cunha serie de circula-
res sobre concesión e anulación de permisos e expulsión de estranxeiros.

O seguinte período ou fase transitoria (1985-1990) inaugurouse coa Lei 
Orgánica de 1 de xullo de 1985, que representaba un tipo de norma deseñada 
para as fases iniciais da inmigración na que foron tratados temas como o cruce 
de fronteiras, a entrada, a documentación necesaria para residir e traballar 
e a fase de expulsión. Sen embargo, discrimináronse aspectos relacionados 
co acceso á nacionalidade, a reagrupación familiar, a asistencia sanitaria, a 
educación ou participación social e política. A súa filosofía non era a propia 
dunha política de inmigración, senón a dunha política de estranxeiría e de 
orden público. O informe antes citado situou a fase de establecemento dunha 
política de inmigración no período 1991-1992, xa que a aprobación da 
Proposición non de Lei de 9 de abril de 1991 tivo como obxectivo poñer en 
marcha unha política activa de inmigración e a apertura dun proceso excep- 
cional de regularización que se levou a cabo entre xuño e decembro de 1991 
e resolveu favorablemente a solicitude de residencia de 110.000 inmigrantes 
duns 128.000 expedientes tramitados. Foi unha medida clave porque impli- 
caba aceptar que España se estaba convertendo nun país de inmigración.

3 Datos a xuño de 2001 suministrados pola Delegación de Goberno do Ministerio do Interior.
4 Dependente da Secretaría de Asuntos Sociales do Ministerio de Trabajo y Asuntos Sociales.

Finalmente, a fase actual (1993-2002) está protagonizada pola elabo- 
ración das primeiras medidas de integración. En xullo de 1993 as competencias 
en materia de inmigración foron transferidas ó Ministerio de Asuntos Sociais 
que en 1996 únese coa carteira  de Traballo. Os piares básicos da política 
inmigratoria do momento centráronse na elaboración dun marco xeral de 
referencia, que sinalase obxectivos, ámbitos de actuación e medidas concretas. 
Deste xeito, o goberno aprobou no ano 1994 o Plan para la Integración 
Social de los Inmigrantes5. Por outro lado, o Real Decreto 490 de 7 de abril 
de 1995 creou o Foro para la Integración Social de los Inmigrantes coa 
pretensión de establecer canles de diálogo e comunicación entre as diferentes 
administracións, o colectivo inmigrante e a sociedade. E por último, tamén 
durante o ano 1994 púxose en marcha o Observatorio Permanente de la 
Inmigración funcionando como instrumento de diagnóstico e de prognóstico 
da realidade inmigratoria, concibido como un macrosistema de información 
da Administración do Estado.

Dende a promulgación da Lei Orgánica 4/2000, de 11 de xaneiro, a 
polémica Lei de Estranxeiría, asistimos nos últimos dous anos unha constante 
tensión provocada, a maioría das veces, por unha interpretación sesgada 
ou “interesada” do texto legal. O actual grupo de goberno non deixou de 
criticar a Lei 4/2000 —xa que segundo a súa opinión favorecía a inmigración 
irregular e potenciaba o efecto chamada— ata que en decembro dese mesmo 
ano conseguiu reformala e así recortar os avances —no que ós dereitos dos 
inmigrantes se refire— que a primeira Lei presentaba. Como nos recordan 
algúns especialistas no tema, a Lei 4/2000 conseguía establecer, por pri- 
meira vez en España, unha ampla equiparación si en dos dereitos dos 
inmigrantes cos dos españois, non tanto no dereito ó traballo pero cuestións 
como na asistencia sanitaria, educación, no dereito á residencia6, a acceder 
a vivenda, a asociarse, reunirse e sindicarse. Así mesmo reducía as posibili- 
dades de expulsar os inmigrantes en situación irregular (Pajares Alonso 
2000). Coa promulgación da Lei Orgánica 8/2000, de 22 de decembro, que 
reforma a Lei Orgánica 4/2000, o goberno do Partido Popular contem- 
plaba os resultados da súa campaña de contrarreforma anterior, xa que 
os puntos principais de discusión foran alterados: os dereitos sociais conce- 
didos ós irregulares, as dificultades para a expulsión e a vía ordinaria 
para a regularización. Como di M. Pajares, con esta reforma o texto retro- 
tráese ás liñas clásicas da lexislación de estranxeiría, caracterizadas pola 
desigualdade de dereitos entre inmigrantes e cidadáns (Pajares Alonso 
2000).

En España a actuación a favor da elaboración de políticas de incorpora- 
ción social dos inmigrantes ten unha vida moito máis curta que a historia 
dos textos legais. A actuación política en España con respecto a este tema 
foi descentralizada, é dicir, son os gobernos autonómicos, provinciais e 
incluso municipais os que se ocupan de deseñar os programas de axuda ós 

5 Os obxectivos deste Plan pretenden: a) eliminar calquera tipo de discriminación inxustificada, tanto no exercicio de 
dereitos como no acceso ós servicios existentes, b) promover unha convivencia baseada en valores democráticos e en 
actitudes tolerantes, c) garantizar ó inmigrante unha situación xurídica e socialmente estable, d) combater as barreiras 
que dificultan a integración, e) erradicar calquera signo de explotación, e f) mobilizar a sociedade contra o racismo 
e a xenofobia. Plan para la Integración Social de los Inmigrantes, Dirección General de Migraciones, Ministerio de 
Trabajo y Asuntos Sociales, 1994: 4646.
6 Podían solicitala se levaban dous anos en España e dispoñían de medios económicos para vivir.

inmigrantes7. Dende estes ámbitos fóronse creando servicios de axuda, 
información e orientación en áreas específicas como a educación e a cultura, 
a saúde, vivenda e urbanismo ou a inserción do inmigrante no mercado de 
traballo (FEMP 1995: 35-59). É unha política que xurde dunha serie de 
accións específicas que se desenvolven preferentemente en ámbitos locais 
moi específicos, aínda que a miúdo son proxectos financiados dende o nivel 
nacional. Fálase de que a integración social dos inmigrantes constrúese de 
abaixo cara arriba, é dicir, distintas “accións de integración social” chega- 
rán a conformar “políticas de integración social” (Ramos et al. 1998: 8). 
Todos estes programas teñen como obxectivo explícito a integración, 
entendida esta como un proceso dirixido a conseguir a gradual incorpora- 
ción e participación dos inmigrantes na vida económica e social do país de 
acollida, nun clima de respecto e aceptación recíprocas8.

Aspectos xerais da inmigración en Galicia

Dende finais da década dos 80, e ata o momento, Galicia tivo saldos 
migratorios positivos que reflicten por si mesmos o cambio de rumbo 
dos tradicionais fluxos migratorios do noso país. Na actualidade máis de 
800.000 galegos aínda viven no exterior polo que o volume de retornos, xa 
moi importante nestes momentos, pode ser aínda máis elevado (Rodríguez 
Galdo 2000:149). A agudización de crises económicas e sociais, como está a 
acontecer na Arxentina, en moitos dos países antes receptores da emigra- 
ción galega provoca o retorno. Aínda así a maioría dos que volven proceden 
de países europeos, onde a emigración, en termos moito máis xerais, si tivo 
un carácter moito máis temporal, así o 60% dos retornos en Galicia procede 
de Europa (Pérez Leira, 1997:217-218). Aínda que esta realidade non será 
o obxecto específico do noso estudio non se pode obviar á hora de analizar 
as repercusións das novas correntes inmigratorias Galicia.

7 Sempre en estreita colaboración cun número cada vez máis crecente de organizacións civís (ONG’S, sindicatos, 
organismos eclesiásticos...) integradas tanto por nacionais como por estranxeiros (ATIME…).
8 Foro para la Integración Social de los Inmigrantes: Informe sobre la Inmigración y el Asilo en España, Madrid: 
IMSERSO/Ministerio de Trabajo y Asuntos Sociales, 1997, pp. 50-51

 Fonte: elaboración propia a partir dos datos publicados polo INE, 2002

Aínda que en comparación co resto do estado español a chegada de estran- 
xeiros é considerablemente menos importante numericamente, nos últimos 
anos Galicia tamén está a recibir inmigración. A pesar de que aínda é maior 
a inmigración procedente do resto do estado español que do estranxeiro9, 
esta última resulta ser un fenómeno no que debemos comezar a reparar, aínda 
que a priori, e tal e como apuntaron algúns autores, a rexión non resulte 
atractiva á inmigración por ser esta unha zona marxinal economicamente 
e cunha poboación activa aínda moi pouco cualificada. Segundo datos da 
Delegación de Goberno en Galicia existen en Galicia máis de 26.000 inmigran- 
tes documentados, dos cales regularizaron a súa situación un 15% entre 
xaneiro e xuño de 200110. Nese ano cerca de 7.500 inmigrantes chegaron á 
comunidade galega, representando ese cifra a suma de todos os inmigrantes 
que chegaron na década dos 9011.

Sen ter en conta a inmigración procedente da Unión Europea, que repre- 
senta a porcentaxe máis alta de entradas (54,4%)12, o resto da inmigración 
procede de América do Sur (18,7%) e de África (9,9%)13. O grupo dos latino- 
americanos está encabezado polos venezolanos, arxentinos, brasileiros e 
colombianos. Por parte da inmigración africana, Marrocos, Senegal, Cabo 
Verde e Alxeria son as nacións con máis representación na nosa comunida- 
de, destacando por riba de todos os procedentes da rexión magrebí14. Pero a 
inmigración non está distribuída por Galicia de forma homoxénea, como xa 
vimos o maior peso numérico dos residentes estranxeiros recae nas provin- 
cias occidentais, polo que a maioría dos núcleos de inmigración tamén se 
atopen alí. Aínda así, existen enclaves determinados nas provincias de Lugo 
e Ourense xa tradicionais na recepción de inmigrantes.

9 En 1995 a inmigración do resto do estado foi de 10.011 persoas frente ós inmigrantes estranxeiros con 4.354, de 
forma correspondente en 1997 foron 9.515 fronte a 5.908 e en 1999, 10.742 fronte a 8.506. Datos extraídos do IGE: 
Movementos migratorios de Galicia, 1999.
10 El censo de inmigrantes creció un 15% en Galicia en los últimos seis meses”, en El Correo Gallego, 24 de xuño de 
2001 (edición dixital).
11 “Galicia recibió más extranjeros en 2001 que en la década anterior”, La Opinión, (09/06/2003): 20.
12Os portugueses representan o 66,5% dos inmigrantes da UE en Galicia. INE, Dirección General de la Policía, 
Ministerio del Interior.
13 Hay que destacar un 13% que proviene de América del N y C, sendo Cuba e os EE.UU. os principais emisores; así 
como a baixa porcentaxe de asiáticos (2,9%), sendo estes case exclusivamente de orixe china. Fonte: INE, Dirección 
General de la Policía, Ministerio del Interior.
14 INE. Residentes Estranjeros, 1999. Dirección General de la Polícia, Ministerio del Interior.

 Fonte: elaboración propia a partir dos datos publicados polo IGE, 2001

Na provincia de Lugo, a zona da Mariña, foi lugar de destino para 
moitas familias caboverdianas xa dende finais da década dos 70 do século 
XX coa creación da fábrica Alúmina-Aluminio en San Cibrao. Primeiro 
foi unha inmigración fundamentalmente masculina que comezou a traballar 
na construcción da planta e logo como mariñeiros; co tempo chegaron 
as mulleres e o resto das familias. O núcleo de Burela é o seu principal 
lugar de asentamento con algo máis de 150 inmigrantes caboverdianos. Nos 
últimos tempos estase tamén instalando un grupo importante de familias 
peruanas para traballar no sector pesqueiro. En ámbolos dous casos as 
mulleres traballan na hostalería e no servicio doméstico15 (Deán Fernán- 
dez 1994:30-36). En Ourense destaca o establecemento de portugueses na 
zona de Valdeorras, así como a comunidade magrebí en Xinzo de Limia. 
Así mesmo, na provincia da Coruña hai que destacar as cidades de Ferrol, 
a área Arteixo-A Coruña e a de Santiago de Compostela como receptoras 
de estranxeiros. Entre elas quizais teña máis importancia numérica a insta- 
lación de marroquís e senegaleses en Arteixo e A Coruña, así como na vila de 
Negreira.

Na provincia de Pontevedra (Brea Morón et al. 1991: 61-64), Vigo, La- 
lín16 e Vilagarcía17 son os municipios que máis inmigración do exterior 
recibiron no ano 1999. En Vigo hai que destacar unha importante comuni- 
dade de senegaleses.

A composición dos inmigrantes en Galicia segundo o sexo é case pare- 
lla tanto para homes como para mulleres, pois os primeiros representan o 
53% e as mulleres o 47% para o ano 2001 (IGE, 2001). En canto ás profe- 
sións desempeñadas destaca a participación dos homes no sector da 
construcción e da hostalería, pero tamén na agricultura e na gandería. As 
mulleres polo xeral empréganse fundamentalmente na hostalería e no 
servicio doméstico; a prostitución tamén é a saída para moitas inmigran- 
tes sen papeis. Tal e como un indica un informe recente elaborado polo 
Centro de Información para Traballadores Estranxeiros (CITE) de CC.OO en 
Galicia, o 45% dos inmigrantes que chegan a Galicia baixa de categoría 
profesional18. A pesar deste descenso, o nivel de estudios dos inmigrantes 
é elevado xa que o 34,2% ten estudios primarios, o 24,2% acabou os prima- 
rios e algo máis dun 20% ten estudios universitarios19. En canto a idade, 
trátase dunha poboación nova xa que preto do 70% dos inmigrantes ten en- 
tre 16 e 44 anos, sendo o grupo de idade que comprende dos 25 ós 34 anos 
o máis numeroso con máis do 30% do total dos inmigrantes que chegan a 
Galicia.

15 Ver tamén “El empuje demográfico de los inmigrantes” (especial comarcas A Mariña, Terra Cha e Meira), La Voz de 
Galicia, (24/08/2001): 2. Os inmigrantes caboverdianos residentes contan cunha asociación propia, Tabanka.
16 Sobre o aumento da matrícula de nenos inmigrantes na comarca do Deza e Tabeirós: “Infantil y Primaria comienzan 
en la zona con 4.600 alumnos, 300 menos que en el 2000”, La Voz de Galicia, (Edición Deza-Tabeirós), (13/09/2001).
17 Ver “Casi 350 personas utilizaron el servicio de atención al emigrante-inmigrante de Vilagarcía durante el año 
pasado”, El Correo Gallego, (21/01/2002) (edición dixital).
18 Este descenso afectou máis ás mulleres (63%) que ós homes (34%). Ver “El 91% de los inmigrantes tiene estudios y 
el 45% desciende de categoría laboral en Galicia” El Correo Gallego, (05/01/2001): 7.
19 CITE-Galicia, CC.OO.

Metodoloxía de traballo

O colectivo obxecto de estudio está constituído por inmigrantes 
extracomunitarios residentes en Santiago de Compostela e áreas limítro- 
fes. Cabe sinalar o problema que se nos presenta á hora de realizar o proceso 
de selección dos membros da mostra, pois a poboación que pretendemos 
estudiar é susceptible de ser catalogada como “poboación rara ou marxinal”, 
con alto índice de mobilidade espacial. Por este motivo o tipo de mostraxe 
empregado foi o non probabilístico. 

Os instrumentos de recollida de información foron en primeiro lugar a 
elaboración dun cuestionario estructurado no que se abordaron variables 
que atenden a características persoais como o sexo, idade, estado civil, nivel 
educativo, situación laboral, etc. Tamén se contemplan tres dimensións 
que, en maior ou menor medida, se dan en todo proceso migratorio: 

A primeira dimensión obedece á etapa preparatoria, na que se fan os 
preparativos para marchar e se pensa no que se ten e no que se pode conseguir 
na aventura de emigrar. Nesta etapa realízase un balance global da situación 
real da que se parte e das expectativas posibles na experiencia migratoria.

A segunda dimensión correspóndese coa etapa de asentamento. Esta 
etapa supón o inicio dun proceso de integración máis ou menos gradual. 
É aquí onde comeza a aceptación/rexeitamento de novos valores e normas 
da sociedade receptora. Configúranse un conxunto de circunstancias que 
afectan á propia identidade persoal e cultural do individuo, e que desembo- 
can, na maioría dos casos, nunha “adaptación-conformidade” que leva á unha 
relación fluída do inmigrantes coa sociedade que os acolle. As estratexias 
de integración como o asociacionismo ou a imaxe que teñen os enquisados 
dos galegos poden achegarnos a un maior coñecemento sobre o seu grao 
de integración.

A terceira dimensión que se pretende estudiar é a do retorno. O que 
se trata de saber neste caso é a intención de retorno dos informantes e os mo- 
tivos principais da súa decisión. 

Dada a localización aínda dispersa da poboación inmigrante en Santia- 
go de Compostela, a recollida da información a partir dos cuestionarios 
fíxose repartíndoos ós centros onde se podían atopar máis informantes po- 
tenciais como é o caso de ONGs, sindicatos, asociacións específicas de 
inmigrantes ou aquel tipo de asociacións que prestan, entre outros, servicios 
destinados a este colectivo. Unha vez iniciada esta fase de recollida conti- 
nuouse de maneira espontánea con informantes coñecidos dos primeiros 
enquisados, seguiuse pois un sistema de cadea que permitiu seguir co proce- 
so de información. Quedarían así expostas a ser enquisadas todas as persoas 
de nacionalidade extracomunitaria que tiveran ou non relación con este tipo 
de organizacións, agás aquelas que non teñen un círculo “normal” de interac- 
ción coa sociedade de acollida, como é o caso das prostitutas, pois trátase de 
persoas de difícil acceso, sobre todo en Galicia onde o fenómeno que nos ocu- 
pa é moi recente en comparación con outras Comunidades Autónomas como 
é o caso de Cataluña ou Madrid. Os datos extraídos da mostra composta por 
65 cuestionarios, 61,5% de mulleres e un 38, 5% de homes, foron procesa- 
dos mediante o paquete estatístico SPSS/PC para cada unha das variables.

Para establecer un perfil xeral destes inmigrantes en canto a volume, 
sexo, idade e nacionalidade utilizamos o Padrón de Habitantes de Santiago 
de Compostela e máis concretamente as altas correspondentes a estranxei- 
ros entre 1999 e 200220. No que respecta á outra información de índole 
cuantitativo e que nos ofrece un panorama xeral da inmigración en Galicia, 
e máis concretamente en Santiago de Compostela en comparación co resto 
do Estado español, foi recollida de fontes estatísticas como o Padrón Muni- 
cipal, o Instituto Galego de Estatística (IGE), Anuario de Migraciones, o 
Instituto Nacional de Estadística (INE), etc.

As mulleres inmigrantes de Santiago de Compostela

O concello de Santiago de Compostela conta, a 1 de xaneiro de 2002, 93.547 
habitantes de dereito e cunha tendencia a perder poboación anualmente a favor do 
crecemento dos concellos lindeiros. Este fenómeno de contraurbanización, vense 
dando dende hai algo menos dunha década, co aumento das cidades dormitorio 
(Milladoiro e Bertamiráns no concello de Ames e Sigüeiro no concello de Oroso), 
e a construcción de vivendas unifamiliares espalladas nestes municipios ante 
a importante diferencia de prezos á hora de adquirir vivenda. Esta sangría 
poboacional cara a periferia explica, en parte, a caída da poboación, tendo o seu 
reflexo en saldos migratorios negativos21. Dende o ano 1998 todos os concellos 
periféricos a Santiago teñen saldo migratorio positivo e vai en aumento o número 
de altas. Aínda así, e a pesar desta perda de poboación, non é aventurado dicir 
que a chegada de inmigrantes estranxeiros en Santiago de Compostela, seguindo 
a tendencia autonómica e provincial, está a aumentar de forma continua.

Atendendo ó que os datos do Padrón de Habitantes de Santiago de 
Compostela nos revela, hai que destacar, en primeiro lugar, que numericamente 
produciuse un importante aumento no volume de entradas inmigrantes entre o 
ano 1999 e o 2002, cuadriplicando o número de altas nese período de tempo.

20 Os datos correspóndense ás altas de estranxeiros e non o seu número absoluto dentro da poboación de Santiago de 
Compostela.
21 O fenómeno da contraurbanización tamén está ocurrindo noutras cidades galegas como Vigo ou A Coruña. Nesta 
última o saldo migratorio é negativo dende o ano 1994. IGE/INE. Estatísticas de Variacións Residenciais, 1990-1999.

 Fonte: elaboración propia a partir dos datos do Padrón Municipal de Habitantes, 
período 1999-2002

De todos eles predominan algo máis as mulleres (53%) fronte ós homes 
e proceden na súa maioría directamente do estranxeiro (44.26%), aínda que 
un 11% chega dende outras partes de Galicia e un 7.27 doutros lugares de 
España22. En canto á idade, trátase de persoas novas xa que nos dous sexos 
máis do 60% dos estranxeiros ten entre 20 e 40 anos.

Aínda que para o ano 1999 a nacionalidade predominante foi Portugal 
—o país da UE que máis inmigración aporta á comunidade galega— no resto 
dos anos a porcentaxe de altas máis elevadas está entre os latinoamerica- 
nos, destacando principalmente os orixinarios de Colombia e Arxentina. 
No caso das mulleres a procedencia é fundamentalmente latinoamericana, 
cunha presencia moi destacada das orixinarias de Colombia, sendo a 
nacionalidade máis importante nas altas de 1999-2001, xa que no ano 2002 
este primeiro posto xa o ocupan as procedentes de Arxentina. Por debaixo 
destas dúas nacionalidades é importante a presencia de venezolanas, cuba- 
nas e dominicanas23.

Trala aplicación dos cuestionarios e o tratamento das variables a analizar 
atopámonos con mulleres que atenden ó seguinte perfil: son mulleres, casadas 
na súa maioría, cun nivel de estudios medios, posto que case todas contan 
con estudios de bacharelato ou FP rematados. Sinalamos tamén o alto índice 
de universitarias. Cabe destacar, atendendo á variable “datos académicos e 
profesionais”, que as mulleres acadan niveis educativos superiores ós dos homes, 
pois o 67,64% delas remataron os estudios secundarios fronte a un 32,36% dos 
homes.

22 Un 33,3% do total dos rexistros de altas non ofrece o dato de último lugar de residencia.
23 Altas do Padrón de Habitantes de Santiago de Compostela, 1999-2002.

No que á ocupación e desemprego se refire destacan as mulleres ocupadas 
no servicio doméstico, camareiras, dependentes de comercio e coidadoras, 
existindo un alto índice de mulleres desempregadas.

Unha das cuestións a abordar é a imaxe social percibida polos inmi- 
grantes enquisados, é dicir, cal é a percepción que eles teñen sobre a súa 
reputación na sociedade de acollida. O 56% dos informantes di ter boa 

 Fonte: elaboración propia

reputación fronte ó 26% deles que recoñece unha mala reputación, seguido 
dun 18% que se abstén de respostar este ítem. Entre as nacionalidades que 
din ter unha boa reputación Arxentina, Cuba e Ecuador ocupan os primeiros 
postos. Polo contrario, din ter mala reputación na sociedade receptora 
Arxentina de novo e Colombia tamén aparece nesta banda da balanza.  

Aínda que a maior parte das mulleres enquisadas afirman obter un 
aumento dos ingresos económicos, poucas están satisfeitas coa actividade 
que desempeñan, pois a súa formación e o traballo desenvolvido no seu lugar 
de orixe non se asemellan á oferta de traballo á que poden acceder no mer- 
cado de traballo español.

O retorno é outra variable a analizar, atopámonos aquí cunha clara 
diferenciación á  hora de distinguir entre a intención de retorno segundo o 
sexo. Pódese apreciar que as actitudes favorables ante a idea de retornar 
definitivamente ó seu país de orixe veñen amosadas polas mulleres, fronte 
á negativa case rotunda dos homes, pois a maior parte dos enquisados non 
pensa volver nunca ó seu lugar de orixe de maneira definitiva.

Entra as razóns que expoñen as mulleres enquisadas un 30% afirma 
que retornaría en canto mellorase notablemente a súa situación económica. 
Nestas razóns habería que afondar, pero deixarémolo para máis adiante, 
noutra fase da nosa investigación.

Conclusións 

O informe presentado por Manpower sobre a inmigración en España 
(2002), confírmanos que nos últimos dez anos España triplicou a súa poboación 
inmigrante, sendo máis da metade mulleres, e catro de cada dez procedentes 
de América Latina. Os inmigrantes ocupados traballan en actividades centra- 
das no sector servicios, principalmente en hostalería, restauración e comercio. 
O tramo de idade predominante é o comprendido entre 30 e 44 anos, e o seu 
nivel educativo correspóndese con estudios superiores ós da media da poboa- 
ción española. 

O mercado de traballo ben sufrindo transformacións xeradas polo 

 Fonte: elaboración propia

fenómeno da inmigración. Segundo o Catedrático Josep Oliver Alonso, 
catedrático de Economía da Universidade de Barcelona, sen a inmigración 
España dificilmente rexistraría o crecemento económico acadado. A forte 
expansión do sistema ocupacional, sobre todo dende a segunda década dos 
noventa, vense favorecendo enormemente polo colectivo de inmigrantes, 
cubrindo os déficits da oferta de traballo producidos no mercado laboral 
español. 

En canto ó sexo, a cifra de mulleres supera á dos homes aínda que este 
resultado dáse en función da nacionalidade. Polo momento sabemos que as 
mulleres latinoamericanas levan a dianteira, nalgúns casos dáse case unha 
feminización do fluxo migratorio. A chegada destas mulleres non só é debida 
á reagrupación familiar senón que elas tamén son as iniciadoras do proce- 
so migratorio, trátase pois dunha migración laboral de carácter autónomo. 
Non sucede o mesmo no caso das inmigrantes asiáticas ou africanas.

As características das que estamos a falar son precisamente as que 
queremos constatar e cotexar mediante a nosa reducida mostra piloto, é dicir, 
verificar se as inmigrantes que en Santiago de Compostela residen seguen o 
mesmo patrón que define os perfís a nivel estatal. 

Como se pode observar a poboación estranxeira cegada a Santiago de 
Compostela  aumentou estrepitosamente nos últimos catro anos. Atenden- 
do ó noso centro de interese referente á inmigración feminina, podemos dicir 
que efectivamente vanse cumprindo as mesmas pautas. Vemos pois, que ó 
número de mulleres estranxeiras que escollen Compostela como lugar de 
residencia é crecente e predominante sobre a cantidade de homes. O perfil 
medio, como indicamos no apartado anterior, obedece a mulleres en idade 
activa entre 25 e 35 anos, casadas, cun nivel de formación medio que se 
corresponde con estudios secundarios, destacando tamén un alto índice de 
mulleres con estudios universitarios rematados. A súa categoría ocupacional 
non se corresponde, na maioría dos casos, co nivel de formación obtido no 
lugar de orixe, centrando a súa actividade laboral no servicio doméstico e na 
hostalería. O nivel de desemprego, ó igual que a media do resto de CCAA, 
resulta elevado. 

En canto á procedencia, predominan as mulleres latinoamericanas 
sobre o resto do colectivo de mulleres inmigrantes, facéndose patente a súa 
coincidencia a nivel estatal. 

Resulta de sumo interese abordar o tema dos estereotipos formados 
sobre os inmigrantes. Centrándonos no caso das mulleres podemos afirmar 
que predomina esa imaxe de persoas pouco formadas, pobres, de dubidosa 
reputación —dependendo da nacionalidade—, e que veñen a quitar postos 
de traballo. Se a isto se lle engaden os estereotipos propios de xénero e 
raza, a cuestión complícase enormemente. De aquí a necesidade de reali- 
zar estudios de investigación que permitan aclarar algúns termos que se ben 
non impiden, si obstaculizan a efectividade da posta en marcha de políticas 
sociais integradoras en materia de inmigración. 

Aínda que o colectivo de inmigrantes é heteroxéneo, falamos pois 
de distintas nacionalidades, culturas, razas e, polo tanto, estamos ante 
a presencia de identidades culturais e pautas de conducta máis ou menos 
diferenciadas. Cinguíndonos ó caso da emigración galega, e comparando as 

mulleres galegas emigrantes —tanto na etapa masiva (1880-1930) como en 
etapas posteriores— coas mulleres inmigrantes, podemos afirmar que exis- 
ten moitas características que non se reproducen no momento actual.

O nivel de formación é un exemplo, as emigrantes galegas tiñan un baixo 
nivel de formación, polo que non existiu esa fuga de capital humano hoxe 
presente, mulleres tradicionalmente educadas para exercer de nais e espo- 
sas e que non tiñan unha participación activa no ámbito público. 

Esta variable “nivel de estudios” esclarece moitas cuestións. Outro 
exemplo, cando se fala do nivel de necesidades da muller galega que emigra- 
ba, estamos a falar dunha muller conforme coas ofertas laborais do país de 
destino, posto que o seu grado de formación non lle permitiría, de entra- 
da, desempeñar actividades que requiriran un alto nivel de cualificación. 
Sen embargo, as mulleres que chegan hoxe a Galicia non só senten a necesi- 
dade de mellorar economicamente senón que aspiran a atopar un traballo 
acorde coa súa formación. Este aspecto pode atrasar dalgunha maneira o 
proceso de integración, suscitando sentimentos engadidos de frustración.24   

Polo contrario, un alto índice de mulleres inmigrantes no noso país 
contan con instrumentos suficientes para desempeñar traballos cualificados 
—é o caso de xornalistas, médicas, economistas, etc.—. Sen embargo, a súa 
actividade concéntrase no servicio doméstico e na hostalería. Entre as ra- 
zóns atopamos os problemas de revalidación de estudios, etc.

A maioría das mulleres galegas emigraban seguindo ó seu marido e polo 
xeral, no caso de ser as iniciadoras do proceso migratorio, eran solteiras e 
sen fillos, salvo contadas excepcións. Hoxe contamos con mulleres, sobre todo 
de países latinoamericanos, que están casadas, divorciadas ou separadas 
dos seus maridos, e tamén no caso de ser solteiras pode que moitas delas 
teñan fillos. Son eses fillos os que traen ou queren traer para facilitarlles un 
futuro mellor e máis seguro. 

Finalmente queremos rematar advertindo que este estudio piloto pre- 
sentado neste congreso está aínda nunha primeira fase, con moitas variables 
por avaliar que, por cuestión de tempo, non puideron ser contempladas 
de maneira formal nesta pequena comunicación. Sen embargo, seguirase 
intentando afondar no coñecemento da realidade social desta mulleres que 
se achegan a Galicia na procura dunha vida mellor, pois xa se trata dun 
fenómeno social crecente e irreversible. 

24 Se atendemos á poboación autóctona, sabemos que tamén existen problemas evidentes de colocación no ámbito 
laboral. O índice de paro impide que moitos xóvenes que saen das aulas universitarias españolas atopen un traballo 
acorde cos estudios cursados. Esta situación afecta á toda a poboación en idade activa, tanto ós naturais destas terras 
como ós estranxeiros. O que queremos destacar é simplemente que se trata dun agravante máis para lograr unha plena 
integración de moitas mulleres inmigrantes na sociedade de acollida. 

